
痘診心法要訣 

痘形并證治門上-收靨險證 

原文 

險證漿足色不蒼，停漿不靨或爛傷，痂色紫黑不即脫，

便調食美不須慌。 

 

註釋 

收靨險證，謂漿雖足而色不蒼也。停漿不靨，謂過期漿不靨結也。爛者，謂

痘顆潰爛也。傷者，謂癢抓傷損也。痂色紫黑者，謂痘痂色紫黑也。不即脫者，

謂痘雖結痂不即脫落也。以上諸證，皆收靨險證。若二便調和，飲食強美，則險

化為順，不須驚慌也。 

 


